
Halasya Ashtakam

వరుణప్రోక్తం   హాలాస్యాష్టకమ్

వరుణః -
కల్యాణశైలపరికల్పితకార్ముకాయ

మౌర్వీకృతాఖిలమహోరగనాయకాయ ।
పృథ్వీరథాయ కమలాపతిసాయకాయ

హాలాస్యమధ్యనిలయాయ నమశ్శివాయ ॥ ౧॥
భక్తార్తిభఞ్జనపరాయ   పరాత్పరాయ

కాలాభ్రకాన్తిగరలాఙ్కితకన్ధరాయ   ।
భూతేశ్వరాయ భువనత్రయకారణాయ

హాలాస్య మధ్యనిలయాయ నమశ్శివాయ ॥౨॥
భూదారమూర్తిహరిమృగ్యపదామ్బుజాయ

హంసాబ్జసమ్భవసుదూరసుమస్తకాయ  ।
జ్యోతిర్మయస్ఫురితదివ్యవపుర్ధరాయ

హాలాస్య మధ్యనిలయాయ నమశ్శివాయ ॥ ౩॥
కాదమ్బకానననివాసకుతూహలాయ

కాన్తార్ధభాగకమనీయకలేవరాయ  ।
కాలాన్తకాయ కరుణామృతసాగరాయ

హాలాస్యమధ్యనిలయాయ నమశ్శివాయ ॥ ౪॥
విశ్వేశ్వరాయ విబుధేశ్వరపూజితాయ

విద్యావిశిష్టవిదితాత్మసువైభవాయ   ।
విద్యాప్రదాయ  విమలేన్ద్రవిమానగాయ

హాలాస్య మధ్యనిలయాయ నమశ్శివాయ ॥ ౫॥
సమ్పత్ప్రదాయ సకలాగమమస్తకేషు

సఙ్ఘోషితాత్మవిభవాయ  సదాశివాయ ।
సర్వాత్మనే సకలదుఃఖసమూలహన్త్రే

వరుణప్రోక్తం   హాలాస్యాష్టకమ్

హాలాస్యమధ్యనిలయాయ నమశ్శివాయ ॥౬॥
గఙ్గాధరాయ  గరుడధ్వజవన్దితాయ

గణ్డస్ఫురద్భుజగకుణ్డలమణ్డితాయ    ।
గన్ధర్వకిన్నరసుగీతగుణాధికాయ

హాలాస్యమధ్యనిలయాయ నమశ్శివాయ ॥ ౭॥
పాణిం ప్రగృహ్య  మలయధ్వజభూపపుత్ర్యాః

పాణ్డ్యేశ్వరః  స్వయమభూత్పరమేశ్వరో యః ।
తస్మై  జగత్ప్రథితసున్దరపాణ్డ్యనామ్నే 

హాలాస్యమధ్యనిలయాయ నమశ్శివాయ ॥౮॥
గీర్వాణదేశికగిరామపి దూరగం యద్

వక్తుం మహత్త్వమిహ కో భవతః ప్రవీణః  ।
శమ్భో క్షమస్వ భగవచ్ఛరణారవిన్ద -

భక్త్యా కృతాం స్తుతిమిమాం మమ సున్దరేశ  ॥౯॥
ఇతి స్తుత్వా సున్దరేశం  నమస్కృత్య పునః పునః ।
ఇతి వరుణప్రోక్తం   హాలాస్యాష్టకం  సమ్పూర్ణమ్  ।
శ్రీస్కాన్దే  మహాపురాణే అగస్త్యసంహితాయాం
హాలాస్యమాహాత్మ్యే అధ్యాయః ౨౫, లీలా ౧౯,శ్లోకాని  ౪౫-౫౩

